
        
            
                
            
        

    
	ЗАЙЛШГҮЙ ШИЙТГЭЛ – 15

	“УЛСЫН ХЭВЛЭЛИЙН ГАЗАР” Улаанбаатар хотноо 1978 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХУУЛЬ ЦААЗЫН ХОШУУЧ ГЕНЕРАЛ А. АНАНЬЕВ, ХУРАНДАА Ф. ТУЛИНОВ

	 

	АНЧУПАНИЙН ТОЛГОДОД БОЛСОН ЭМГЭНЭЛТ ЯВДАЛ

	 

	Ах дүү ард түмнүүдийн нэгдмэл гэр бүлд аз жаргалаа олсон Зөвлөлт Латви улсад ард түмний амьдрал байдал өдрөөс өдөрт цэцэглэсээр байна. Хавар болоход алим жимсний мод сагсайран цэцэглэж, ой мод цэцэрлэг ногоорон сэргэж, гол мөрнүүдийн өргөн салаа, үй олон нууруудад цэлмэг тэнгэр тодхон тусна. Балтийн далайн гүн ногоон давлагаа налуу элст эргээ даган зөөлөн хөвөлзөх үед Латвийн зун хэчнээн гоё, газрын хөрс үр шимээ хүмүүст өгөх үед Латвийн намар хэчнээн сайхан билээ. Залуу үе өсөж өндийж байна. Болж өнгөрсөн дайны аймшгийг амсаж үзээгүй залуу үеийнхэн заналт дайсны эсрэг хатуу тэмцэлд эрх чөлөө, эх орныхоо тусгаар тогтнолыг батлан хамгаалж чадсан эцэг эхээ үргэлж талархан дурсаж байдаг. 

	Гэвч фашистын түрэмгийллийн зүүдэнд ором аймаар жилүүд ард түмний сэтгэл санаанаас өчүүхэн ч балран арилсангүй, Лачплесис нутагт цуст мөрөө үлдээсэн гитлерийн яргачид түүний зарц нарын хар хэрэг хэзээ ч мартагдсангүй. Энэ тухай Бикерниек дахь нийтийн булш, Резенко, Саласпилфе дахь дурсгалын хөшөө олныг санагдуулж, уй гашууныг биеэр амсаж амьд үлдсэн хүмүүс нотлон ярьдаг юм. 

	Латгали дахь Анчупанийн нутаг, модтой толгод, Халцран мөршсөн зөрөг зам нарс, гачуур мод байнгын харуул шиг эргэн тойрон нь дүнхийн хүрээлсэн хөшөө рүү хөтлөн аваачна. Фашистын алуурчдын цуст гарт өртөгдсөн хэчнээн хүний шарил энд байгаа гэж санана? Үй түмэн хүнийх. 

	Анчупанийн толгодоос төдий л холгүй газар залуу цэцэрлэгийн ногоон ойн дунд Аудрини тосгон оршино. Энэ бол «шинэ журам» гэгчийг тогтоогчид болон резекненский уездийн дарга, ёстой л хүн дүрст араатан хэмээн нэрлэж болох Альберт Эйхели толгойтой хөлсний зарц нарт үнсэн товрог болтлоо сүйтгүүлсэн тэр хуучин тосгоны суурин дээр байгуулагдсан шинэхэн тосгон юм. 

	1942 оны нэгдүгээр сарын өдрүүдийг хүртэл энд байсан бүх хүмүүсийг уг эмгэнэлт явдал болох үед азтай тохиолдлоор зэргэлдээ тосгодод төрөл саднууд дээрээ байснаас бусдыг нь фашистууд толгой дараалан буудан алсан учир эндхийн өнөөгийн оршин суугчид бол цөм шинэ хүмүүс юм. 

	1965 оны аравдугаар сарын 11—30 хүртэлх гурван долоо хоног Рига хотноо «ВЭФ» заводын соёлын ордны танхимд фашистын гар хөл бологч бүлэг этгээдүүдийн гэмт хэргийг таслан шийтгэлээ. Резекненский уездийн газар нутаг дээр зөвлөлтийн хүмүүсийг үй олноор нь тамлан зовоож, алж хядаж байсан аймшигт явдал дэс дараалан илэрсээр байв. 

	Эх орноосоо урваж хүн төрөлхтний эсрэг гэмт хэрэг үйлдсэний улмаас:

	— Айзсарын цэрэг, фашистын байгууллагын хорооны даргын туслах, фашистын булаан эзлэгчид Латвид цөмрөн орж ирсний дараа Резекненский уездийн даргаар ажиллаж байсан Эйхелис Альберт Янович. 

	— Айзсарын цэргийн сумангийн дарга, 1941 оны долоодугаар сарын 27-оос 1944 оны зун хүртэл Резекненский уездийн цагдаагийн газрын 2-р хэсгийн даргаар ажиллаж байсан Майковскис Болеслав Язепович

	— Айзсарын цэргийн салааны дарга, дараа нь гитлерийн зандалчдын тушаалаар Резекненский уездийн цагдаагийн газрын 4-р хэсгийн даргаар томилогдон ажиллаж байсан Пунтулис Харальд Петрович;

	— Айзсарын талыг баримтлагч, булаан эзлэгчдийг нэвтлэн орж ирсний дараа «өөрийгөө хамгаалах» бүлэгт элсэн орж ахлах цагдаагийн тушаалд дэвшсэн Басанкович Язеп Антонович:

	— Латви дахь гитлерийн түрэмгийллийн үеэр цагдаагийн туслах газар гэгч группэд алба хааж байсан Красовскис Янис Янович:

	— Резекненский уездийн шоронгийн харгалзагч, 1943 оноос Абренийн шоронгийн даргаар ажиллаж байсан Вайчук Петерис Петрович нар гэмт хэрэгт татагдан шийтгэгдсэн юм. 

	Хэрэгтний байранд, гитлерийн үй түмэн цэргүүдийг бут цохигдсоны дараа баруун руу зугтан оргож амжсан Эйхелис, Майковскис, Пунтулис нарын гурван суудал хоосон байсан нь нэн харамсалтай. 

	Өдүүлсэн хэргээ бүрэн хүлээн зөвшөөрч ялт этгээдүүдээс ярьсан зүйл буюу олон тооны гэрчийн этгээдүүдийн мэдүүлэг танхимд хүрэлцэн ирсэн бүх хүмүүсийн сэтгэл санааг шимшрүүлэн өвтгөхөд хүргэв. 

	Аудрини... Энд болсон эмгэнэлт явдлын мөрдөн байцаалтаар шүүх ажиллагаа эхэллээ. 

	... Аудрини тосгоны тариачин эмэгтэй Анисья Глушнева гитлерийн цэргийн олзлогдогсдын лагериас оргон зугтаж явсан зөвлөлтийн таван цэргийг гэртээ нуун байлгаж тэдэнд тусалсан байна. Яс арьснаас өөр юу ч үгүй шахам болтлоо зовж шаналсан тэдгээр хүмүүс тариачин эмэгтэйд үнэхээр өрөвдөлтэй санагджээ. Тэрээр өөрийнхөө гэрт байсан хамгийн сүүлчийн хүнсний аар саар зүйлээ тэдэнтэй хуваалцаж дараа нь хөрш айлуудаас тэдэнд идэх юм олж өгчээ. Үүний хариуд фашистууд түүнийг, түүний жаал хүү Васяг хэрхэвч зүгээр өнгөрөөхгүй гэдгийг тэрээр сайн мэдэж байсан юм. Гэвч эх оронч үзэлтэй энэ эмэгтэйн сэтгэл санаа ийнхүү ажиллахаас өөрөөр юуг ч тушааж чадаагүй юм. 

	Анисьягийнд арга ядан хүрэлцэн ирсэн зочид бага зэрэг тэнхэрснийхээ дараа партизанууд дээр очихоор ой руу явах болжээ. Яг энэ үеэр харгис цагдаагийн газрынхан тэднийг мэдлээ. Гэвч зөвлөлтийн цэргүүдийг баривчлах гэсэн оролдлого нь бүтсэнгүй. Тэд дайсны эсрэг шийдвэртэй эсэргүүцэл үзүүллээ. Хоорондоо нэлээд удаан буудалцаж эцэст нь улаан армийн нэг цэрэг, цагдаагийн газрын бас нэг цэрэг алагджээ. Залхаан цээрлүүлэгчид ухрахаас өөр замгүй болж амьд үлдсэн зөвлөлтийн дөрвөн цэрэг ойд нуугдсан байна. 

	Удалгүй хэсгийн дарга Майковскис тэргүүтэй залхаан цээрлүүлэгчдийн отряд Глушневынхны байшинг тойрон бүслэв. Анисья болон түүний жаал хүү Васяг цагдаагийн газрынхан баривчлан авлаа. Энэ үйл явдлыг харсан Алексей Петрович Репин шүүхэд ярихдаа:

	— Анисьяг маш зэрлэгээр байцаан асууж байсан. Түүнийг юу дайралдсанаараа цохиж, үс гэзгийг нь зулгааж, нүд чих рүү нь чүдэнз зурж түлж байв. Вася хүүг ч мөн адил тарчилган зовоож байсан. 

	Цагдаагийнхан тариачин эмэгтэйг болон түүний хүүг тамлан зовоохдоо «Партизанууд хаана байна?» хэмээн цөхрөн асууж байсан. 

	Цагдаагийн газрынхны нэг хэсэг нь зугтсан хүмүүсийг хайхаар ой руу явцгаав. Тэд зугтагсдыг олсон боловч дахин буудалцаж гурван цэргээ алуулан эргэж иржээ. Бүтэлгүй довтолгоо тэднийг улам улайран догшруулав. Эйхелис бүх хүмүүсээ цуглуулж яаралтай хурал хийжээ. 

	— Оберштурмбанфюрер Штраух одоо биднээс юу болж байгаа нь энэ вэ? гэж асууна. Юу гэж хариулах болж байна? гэхэд

	— Үүнийг аудринчуудын цусаар хариулж, тосгоныг газрын хөрснөөс арчин хаях хэрэгтэй гэж Майковскис дэвэргэн хашхирч бууныхаа мөрөвчийг дахин дахин засаж байв. 

	Тэгээд түүний саналаар шийдэцгээсэн юм гэжээ. 

	Гитлерийн эрх баригчид айлган сүрдүүлэх энэ үйл ажиллагааг сүрхий сайшаажээ. Резекненский уезд даяар байшингийн хана, гэрлийн модон дээр Латвийн аюулгүй байдлыг хамгаалах германы цагдаагийн газрын дарга Штраухын тушаалыг наасан байв. Тушаалд, Аудрини тосгоны оршин суугчид улаан армийн цэргүүдийг удаан хугацаагаар нуун далдаж тэдэнд хүнс, тэжээлийн зүйл олгосон байна гэдгийг дурдаад Штраух үүний хариуд дараах шийтгэлийг явуулахаар тушаажээ. Үүнд:

	а) Аудрини тосгоныг газрын хөрснөөс арчин устгах;

	б) Аудрини тосгоны оршин суугчдыг баривчлах,

	в) Оршин суугчдын дотроос 30 эрэгтэйчүүдийг 1942 оны нэгдүгээр сарын 4-нд Резекне хотын нийтийн зах дээр буудан алах, эдгээр болно. 

	Энгийн номхон оршин суугчдыг хэрхэн баривчлан авч байсан тухай гэрчийн этгээд Владимир Турлай шүүхэд ярихдаа:

	 

	«Цагдаагийн газрынхан тосгоны захад ирмэгц байшингуудыг тойрон бүсэлж тэнд байсан бүх хүмүүсийг хувцсаа өмсөн гадаа гарахыг тушааж, гарч ирмэгц машинд суулгаж байв. Тэгээд дараачийн байшинг тойрон бүсэлж тэнд байсан эрэгтэй, эмэгтэй, хөгшчүүл багачуудыг үл ялгаварлан гэр бүлийн бүх гишүүдийг баривчилж байсан» 

	 

	гэжээ. 

	Баривчлагдагсдыг Резекненийн шоронд авчирлаа. Тэнд ноёрхож байсан ёс журмын тухай Капитолина Нефедовна Платонова шүүхэд танилцуулсан юм. Түүний мэдүүлгийн хэсгээс сийрүүлбэл: 

	«Шоронгийн хашаанд биднийг машинаас буулгахад цагдаа нар, шоронгийн хуягууд янз бүрээр басамжлан доромжилж, бахаа ханатлаа инээцгээж байсан. Олон эрэгтэй, эмэгтэйчүүд тэдний тамлалд өртөгдөж байлаа. Жишээ нь, би тэнд очсоныхоо дараахан өөрийн хөрш Василийтэй дайралдахад тэрээр цус нөжтэйгөө холилдсон, нүүр нь хөх няц цусан хавдар болчихсон байсан. Зандалчид бидний нүдний өмнө манай үеэл дүү охин, бусад эмэгтэйчүүдийг тарчилган зовоосон. Би тэсэж чадаагүй, ухаан алдаж унасан... Бидэнд идэж уух юм юу ч өгдөггүй байлаа» гэв. 

	Резекненийн шоронд аудринчуудыг бүртгэсэн ч үгүй. Хувь заяа нь тодорхой болчихсон юмнуудыг бүртгэж яах юм бэ? гэж ярьцгаадаг байсан гэж булаан эзлэлтийн үеэр шоронгийн конторт алба хааж байсан А. Ракович шүүхэд мэдүүлэг өгч байжээ. 

	Шоронгийн давчуу, муухай үнэртэй өрөөнүүдийг баривчлагчдаар дүүргэж байх тэр хооронд дээрэмчид Аудрини тосгоныг шиншилсээр л байв. Айлын гэрт үлдсэн бүхнийг олзлон авчээ. Дээрэмдэн авсан эд хогшлыг машин машинаар авчирсаар байжээ. 

	Гэрчийн этгээд Иван Милорадов болон бусад хүмүүс энэ тухай ярихдаа:

	— Нэгдүгээр сарын 2-нд Аудрини тосгонд цагдаагийн газрын сүрэг дээрэмчид дахин довтлон ирцгээсэн юм. Эйхелис, Майковскис нар хөнгөн тэрэгтэй ирсэн. 

	42 өрхөөс бүрдсэн тосгоныг шатаах ажиллагааг зохион байгуулалттай явууллаа. Эйхелис бүх байшингуудыг нэгэн зэрэг шатаахыг хүсэж байв. Үүний тулд байшин бүрийн дэргэд гартаа асаалттай бамбар барьсан цагдаа зогсоосон юм. Эйхелис пуужингийн улаан гэрлээр дохио өгч тосгоныг зэрэг шатаасан. Ийнхүү тосгон бүхэлдээ галын дөлөнд автагдлаа. Дүрэлзэн асаж байгаа улаан галын дөл галдан шатаагчдын нүүрийг төөнөн халааж байв. Ухаангүй болсон шахуу ноход гудамжаар гүйлдэж байв...» гэжээ. Дараа нь цагдаагийн газрынхан найрлаж аяга аягаар хатуу архи, нэрмэл ууцгааж аудринчуудын гахайг шарж идэцгээж байлаа. Эйхелис гар хөл бологчдодоо тушаал сайн биелүүлсэн гэж талархал илэрхийлээд, маргаашийн ажилд та нар мөн ийм хатуу зориг сэтгэлтэй байна гэдэгт би итгэж байна гэхэд цагдаагийнхан ямаршуухан ажил явуулга болох учир утгыг нь ойлгож ядан бүүдгэр нүдээ анивчин «Юун ажил гарч байгаа юм бол доо? Партизануудыг барих ажил л бүү гараасай билээ. Энэ ой модон дотор тэднийг барина гэдэг чинь... өөрсдөө мажийчхаж магадгүй хэрэг шүү» гэж шивгэнэлдэж байснаа Аудрини тосгоныхныг маргааш буудаж ална гэдгийг мэдмэгцээ, — Тэр бололгүй яах вэ! хэмээн сүрхий зориг орцгоожээ. 

	Резекненийн шоронгийн хашаанд ачааны машинууд орж ирэхэд аль эрт бүрэнхий болчихсон байлаа. Коридорт цэргийн, хадаастай гутал өмссөн хөлийн хүнд чимээ гарч эхлэв. Гар буу зүүж резин шийдэм барьсан шоронгийн хуягууд Аудрини тосгоны баривчлагдсан хүмүүсийг хорьж байсан байрны хаалгыг нээн дэлгэж

	— Гарцгаа! гэв. 

	Эйхелис болон шоронгийн дарга Крамень нар хашаан дотор ихэмсэг байдалтайгаар зогсоцгоож, харгалзагч Вайчук бусад цагдаа нар хүмүүсийг шоронгийн үүдэнд хөөн гаргаж тэндээс ачааны машинуудад суулгаж байв!

	— Байдал маш аймаар байсан. Олон эмэгтэй уйлан хашхиралдаж буудан алахаар битгий авч яваач хэмээн гуйж байв... Тэдний зарим нь машин руу орохгүй гэж газарт унахад шоронгийн харгалзагчид тэднийг резин шийдмээр хайр найргүй балбаж, хүчтэй эсэргүүцэл үзүүлсэн хүмүүсийн гарыг мушгин, хүлж машин руу хаялж байлаа... 

	Ингэхийн зэрэгцээгээр «Та нарт ямар ч хэрэгцээгүй болсон» хэмээн алуулах гэж байгаа хүмүүсийн пальто, нэхий дээлийг булаан авцгааж байсан гэж гэрчийн этгээд Р. Кантор мэдүүлж байжээ. 

	Дүүрэн ачаатай машинууд зулзаган ой бүхий Анчупанийн толгодыг чиглэн хөдлөв. 

	Цаашид юу болсон тухай Анчупанийн толгод дээр нүх ухахаар хүргэгдсэн гэрчийн этгээд Н. Шалаев, В. Умбрашко нар шүүхэд өгсөн мэдүүлэгтээ тодорхой дурдсан юм. Жишээ нь:

	— Биднийг Анчупанийн толгод дээр аваачиж нүх ухахыг тулган шаардсан юм. Энэ нь 1942 оны нэгдүгээр сарын 3-ны шөнө байж билээ. Нүх ухах ажил маш хэцүү байсан учир бид заасан хугацаанд тийм олон нүх ухаж амжаагүй. Хамгийн түрүүнд Эйхелис, Майковскис нар хөнгөн тэргээр ирцгээж тэдний араас Аудрини тосгоны оршин суугчдыг ачсан машинууд цувралдан ирлээ. Яах яахын завгүй тэднийг бөөн бөөнөөр нь буудан алж эхэллээ. Тэднийг буудсаны дараагаар хүүрийг нь нүх рүү хаялж байсан гэж Н. Шалаев ярьжээ. 

	Аудрины нэгэн эмэгтэй шоронд байхдаа хүүхэд төрүүлсэн байв. Тэрээр буудуулахынхаа өмнө хэн нэгэн хүн түүнийг өршөөн аврах болтугай гэж бодоод ухсан нүхний дэргэд хүүхдээ сэмхэн нуун далдалж байтал түүнийг ахлах цагдаа Смилтниек ажиглан харжээ. Смилтниек хожим энэ тухай бах нь ханасан юм шиг «Түүнийг буудахад юу ч үгүй бутран алга болсон юм» гэж сайрхан ярьж байсан гэж гэрчийн этгээд Я. Клапар мэдүүлж байжээ. 

	Буудлагын ажлыг Пунтулисаар толгойлуулсан цагдаагийн харгис этгээдүүдийн тусгай бүлэг гүйцэтгэжээ. 

	 

	«Эйхелис, ямар ч хэрэг үйлдээгүй энгийн номхон иргэдийг устгах ажлыг удирдаж байсан төдийгүй тэднийг өөрөө буудаж алж байжээ. Тэрээр жижиг гар буугаараа дутуу шархадсан буюу амьд байж магадгүй гэж харагдсан хүмүүсийг дахин буудаж байжээ» 

	 

	гэж шүүхийн тогтоолд дурдсан байв. 

	Ийнхүү энгийн номхон 170 оршин суугчид алагдсаны дотор 50 гаруй нь хүүхэд байсан байна. 

	Фашистын алуурчид гучин эрэгтэйчүүдийг (Штраухын тушаалд заасны дагуу) Резекне хотын захын талбайд буудан алжээ. 

	Цаазыг хонхны дуугаар гүйцэтгэжээ. Эйхелис, Майковскис, алуурчдын багийн ахлагч Харальд Пунтулис, түүний туслах Дроздовскис нар хүн яргалах «Дээд зэргийн» урлагаа энд үзүүлжээ. Энэ үзүүлэх цаазын байдлыг харсан хүний нэг бол гэрчийн этгээд Ю. Якушонок байсан юм. Тэрээр шүүхийн хурал дээр тэр цаазын зарим байдлыг тодруулан ярилаа. Түүний тодорхойлолтоор герман цэргийн дарга нар орчуулагчийн тусламжтайгаар цугларагсдад хандан үг хэлэхдээ хэрэв оршин суугчид булаан эзлэгчдэд үл захирагдвал тэднийг Аудриныхны нэгэн адил ийнхүү буудан алах болно гэж айлган сүрдүүлж байжээ. 

	Үхлээ хүлээж байсан 30 эрэгтэйчүүдийн дотор 13—17 насны хөвгүүд нэлээд байжээ. Цагдаа нар хамгийн түрүүн эгнээнд өвдөглөн сууцгааж буудахад бэлтгэсэн байлаа. Пунтулис шүгэл дуугарган буудах дохио өглөө. Тэдгээрийг арав арваар нь хэсэгчлэн бууджээ. Пунтулис зарим шархадсан хүмүүсийг олж гүйцээн буудаж байлаа. Дараа нь шоронгоос хүмүүс авчирч хүүр ачуулж байлаа. Захын талбайд хүрч ирсэн герман цэргийн эрхтнүүд маш сэтгэл хангалуун байдлаар «Гут» (сайн байна) гэж давтан хашхирч байхад «үзүүлэх цаазлалтанд» албадан хөөгдөж гарсан хотынхон нүдэндээ нулимстай, зүрхэндээ шархтай, сэтгэлдээ хорсолтойгоор дайсны бууны аманд өртөгдөж байгаа нэг нутгийнхаа хүмүүс-латгальчууд руу харж байсан. 

	— Дайсны гарт өртөгдсөн хүмүүсээс хэн ч өршөөл гуйсангүй. «Тэдний дотроос хэн нэг нь «Интернационал» дуулсан. Матвей Глушнев буудуулсныхаа дараа тэсвэрлэн зогсож «Бид цусаа дэмий хоосон урсгаагүй байх аа. Цаг нь... ирнэ» гэж зоригтойгоор хэлэхэд Пунтулис түүн рүү үсчин очоод гар буугаараа үнэхээр улангассан байдалтай хэд дахин буудахад зоригт эх оронч газарт уналаа. «Цаг нь ирнэ» гэсэн түүний үг талбайд улам хүчтэй дуулдах шиг болсон» гэж Иван Лукъянов шүүхэд мэдүүлжээ. 

	Фашистын булаан эзлэгчид, тэднийг аялдан дагалдагсад харгис байдлаараа, урьд өмнө үзэгдэж байгаагүй аллага хядлагаараа Латвийн хүн амыг айлган сүрдүүлж партизаны хөдөлгөөнийг дарахыг оролдсон юм. Гэвч Зөвлөлтийн эх орончид тэмцлээ зогсоосонгүй. Дайсны агуулах газрууд шатан дэлбэрч, дайны зэвсэг хэрэгсэл, сум, амьд хүч ачсан цуваанууд галт тэрэгний замын ташлуур луу нисэх мэт унан сүйрч, тэмцэлд уриалан дуудсан ухуулга хуудас газар сайгүй тарсаар байлаа. Булаан эзлэгчдийн ноёрхлыг эсэргүүцсэн тэмцэл ч өсөн өргөжлөө. Гартаа зэвсэг барих чадалтай хүн бүхэн ой руу явж ард түмнийхээ өшөө авагчдын эгнээнд элсэн орох боллоо. Гитлерчүүд фронтод улам хүнд ялагдал хүлээж байсан боловч яруу найрагч Ян Райнисын магтан алдаршуулсан тэр газар нутагт зэрлэг харгислалаа үргэлжлүүлсээр байлаа. Тэдэнд орон нутгийн үндсэрхэг үзэлтнүүд, айзсарынхан, хүн дүрсээ алдсан тэрсүү этгээдүүд бүхий л хүчээрээ тусалж байв. Тэд Гитлерийн арьсны өнгөөр ялгаварлах бодлогыг маш идэвхтэй явуулж байв. 

	Шүүхийн тогтоолд дурдсанаар Латвийг булаан эзэлж байсан анхны өдрүүдэд Язеп Басанковичээр толгойлуулсан цагдаагийнхан гитлерийн зандалчдыг аль болохоор зулгуйдахыг оролдож Силмала тосгонд энгийн номхон 80 еврейг баривчлан авч тэднийг германы цэргийн ангид шилжүүлэн өгөхөд төмөр загалмай одон зүүсэн фашистын офицер сүрхий сэжиглэсэн байдлаар ярвайж «Буудчих» хэмээн гараараа дохисны дараа долигонуур А. Басанкович руу зэвүүрхсэн байдлаар харж «Энэ өөдгүй амьтдаас яаж салахаа та нар өөрсдөө үнэхээр мэдэхгүй байна гэж үү? Зоригтойхон шиг ажилла» гэж байжээ. 

	Эйхелис, Майковакис, Пунтулис, Басанкович, Красовскис Вайчук нарын зэрэг бусад урвагчид өөрсдийнхөө эздэд ая тал засаж, итгэл найдварыг олж авахын тулд бүр улайран зүтгэж байлаа. 

	1941 оны зун Пунтулисээр толгойлуулсан цагдаагийн отряд Риебини тосгоныг еврейчүүдээс «аварчээ». Тэд еврей үндэстнүүдийг өндөр настнуудаас эхлэн хөхүүл хүүхдийг нь хүртэл гэр бүлээр нь баривчлан авч сүм дүүрэн чихжээ. Алуулахынхаа өмнө машин хүлээж байсан хүмүүсийг Пунтулисийн шууд захиргаан доор ажиллаж байсан Басанкович манаж байжээ. Сүмд байгаа хүмүүс уйлан орилолдож, амь хайрлахыг гуйн хүсэж байсныг Басанкович сонсчхоод «Зүгээр, удахгүй тайвширцгаана» гэж тохуурхан нүдээ ирмэж байжээ. Төдий л удалгүй тэдгээр еврейчүүдийг машинд ачиж ойролцоо ой руу аваачихаар хөдөлжээ. 

	Хүүхдүүд нь эхтэйгээ наалдаж,

	— Бид хаашаа явцгааж байгаа юм бэ? гэж асуухад нь

	— Айлд очих гэж байгаа юм

	— Бид гэртээ эргэж ирэх үү?

	— Ирэлгүй яах вэ, ирнэ гэж байжээ. 

	Гэвч тэд эргэж ирээгүй юм. Гэмт хэргийн материалд хавсрагдсан ЗСБН Латви улсын онцгой комиссын 1944 оны аравдугаар сарын 15-ны өдрийн 1/21 дугаар акт бичигт зааснаар Риебини тосгонд оршин суугч 381 еврей үндэстнийг буудан алжээ. 

	Фашистуудын зандалчид тэдний зарц этгээдүүд Зөвлөлтийн еврей үндэстэн иргэдийн хувьд явуулж байсан «Үйл явуулга» гэгчээ цаашид тогтмол үргэлжлүүлсээр байв. Аллага ихэвчлэн Пунтулисийн удирдлагын дор түүний туслах Дроздовский болон ахлах цагдаа Басанковичийн шууд оролцоотойгоор явагддаг байжээ. Тэд өөрсдийнхөө «урлалын» ажилд бүр дасаж ой руу сэтгэл огт зоволгүй явдаг болжээ. Түүгээр ч үл барам тэд уйтгараа гаргахын тулд хэдхэн минут амьд байгаа хүмүүсийг элдвээр доромжлон зугаацаж байжээ. 

	Фашистын булаан эзлэлтийн үед Эйхелисын жолоочоор ажиллаж байсан гэрчийн этгээд П. Лиетавиетис шүүхэд мэдүүлэг өгөхдөө, еврей нарыг эхлээд хувцастай нь буудаж дараа нь тэднийг шалдлан тайлж хувцсыг нь хураан авдаг байсан юм гэж жирийн нэг юмны тухай ярьж байгаа хүн шиг огт тоомсоргүй ярьж байв. 

	Анчупанийн толгод дээр ухсан нүхэнд амьд хүн ачиж ирэхийн оронд хүүр авчирдаг удаа цөөнгүй байсан ажээ. Энэ бол ямар ч хамгаалалтгүй хүмүүсийг шоронд тамлаж байсан хэрэг мөн. Жишээ болгон дурдахад Малта тосгоны 76-р байшингийн доорх чулуун зооринд 200 еврей хүнийг шууд устгаж байсан ба энэ бол одоогийн Тавдугаар сарын 1-ний гудамжинд болсон явдал юм. Малтын еврейчүүдийг хэрхэн буудан алсан тухай гэмт хэрэгтэн Басанкович, гэрчийн этгээд А. Мышлевский (хуучин цагдаа байсан) болон бусад хүмүүс нэлээд тодорхой мэдүүлэг өгчээ. 

	— Малта тосгонд еврейчүүдийг хөгшчүүлээс нь багачуул хүртэл цөмийг хүйс тэмтрэн алсан. Урьдчилан хорих гол байр болгож байсан пин дотроос цагдаа нар хүмүүсийг хэсэг хэсгээр нь байшингийн дээд хонгил руу хөөн оруулсаар байлаа. Бүгдийн нь хувцсыг урьдчилан тайлж авав. Зөвхөн дотуур хувцастайгаа үлдсэн эмэгтэйчүүд, жижиг хүүхдүүдээ гартаа тэвэрцгээж, томоохныг нь хөтөлсөн байв. Үхэлд өртөгдөж байгаа хүмүүсийн орилолдох, уйлалдах чимээ тасралтгүй дуулдсаар. Басанкович тэргүүтэй цагдаагийн газрынхны нөгөө нэг хэсэг нь баривчлагчдыг зугтаах буюу нуугдахаас болгоомжлон харуулдаж байв. Тэнд оруулсан хүмүүсийг аргалах ажлыг Пунтулисийн туслах Дроздовский, харгис цагдаа Лемешонок-Эглас, Лисловский нар гүйцэтгэсэн байна. Тэд зодож нүдүүлсний улмаас бүр танигдахаа больсон хүмүүсийн бие нүүрийг үл ялгаварлан автомат буюу жижиг гар буугаар буудаж байв. Нэг удаагийн ээлжээр авчирсан хүмүүс үртсээр хучигдсан цементэн шалан дээр хөдлөхгүй болон хэвтэхэд дараагийн ээлжийнхэнд байр суллаж өгөхийн тулд цагдаагийнхны өөр нэгэн хэсэг буудуулсан хүмүүсийн хүүрийг зайлуулан гаргана. Алуурчид ийнхүү «ажлаа» дууссаны дараа олзныхоо эд хогшлыг хуваадаг байжээ. Ихэнх хэсэг нь толгойлогчдод оногддог. Хамгийн үнэтэй цэнтэй зүйлийг Пунтулис булаан авдаг боловч багагүй зүйлийг Дроздовский хүртчихдэг байжээ. Заримдаа Басанковичээ «гомдоочихдог» удаа ч гардаг байв. Арай ядан нэг пальто, авгайдаа нэг платье олж авсан боллоо гэж тэрээр гомдол илэрхийлж байсан ч удаатай гэнэ. 

	Намрын нэгэн өдрийн өглөө эрт Вецружина тосгонд амьдран суугч Силантий Ковалевын байшингийн дэргэд хөнгөн тэрэг давхин ирж фашистын зарц Басанкович, Баркан, Мышлевский, Михненок нар машинаас үсрэн бууж байшин руу орж ирээд:

	— Салтупер багшийнх танай энд байдаг гэл үү? хэмээн асуухад

	— Тийм ээ, манай энд хэмээн гэрийн эзэн сандрахдаа хэлчихжээ. 

	Хэрэгтэн Басанковичийн мэдүүлгийн татлага бичиг Салтупер багшийн гэр бүлийг зандалчид хэрхэн харгислан устгасан тухай тодорхой ойлголтыг өгдөг юм. Түүнийг сийрүүлбэл:

	 

	«За хө, нэг ажил гарч байна гэж Баркан над хэллээ. Ружинская хошууны хэдэн еврей иргэдийг баривчлах хэрэгтэй болж байна. Бусад нь цөм баривчлагдан алуулчихсан. Үүнийг гүйцэтгэхийн тул бүх хүчээрээ оролдох хэрэгтэй гэж Пунтулис, Барканд тушаасан юм. Ингээд маргааш өглөө нь үүр цайхын өмнөхөн бид Барканаар удирдуулан Салтупер багшийн гэрт очсон... Тэдний ам бүл дөрвүүлээ. Тэрээр өөрөө, авгай нь, сургуулийн насны хоёр хүүхэд. Бид тэднийг дөрвүүлийг нь машинд суулган авч явав. Тэднийг чухам юу хүлээж байгааг хүмүүс ойлгож байсан, харин тэднийг яагаад заавал ой мод руу авч яваа юм бэ? гэж асуухад — Тийм шаардлага байна гэж бид хариулж байсан юм. Тэднийг чухам яаж золиос болгохоо бид тус бүрдээ сайн мэдэж байсан. Биднийг ойд урьдчилан ухаж бэлтгэсэн нүхэнд зэрэгцэн ирмэгц Баркан буудах дохио өгсөн. Би нэг хүүхдийг нь, Баркан эцгийг нь, бусад нь өөрсдөдөө оногдсоноо тус тус буудсан. Би хүүхэд рүү буудахдаа ар нуруу руу нь оночихсон чинь Баркан, 

	— Өөдгүй амьтан, хэн чинь тэгж буудаж байсан юм бэ? гээд надад оногдсон хүүхдийн толгой руу хоёр дахин буудсан. Алуулсан хүмүүс цөм нүх рүү унацгаав. Баркан томчуулын нь гарт байсан гэрлэлтийн бөгжийг сугалан авч түүнийг Пунтулист өгнө гэж хэлсэн. 

	Буудах үед тэрэг цус болсон учир бид хошууны захиргаа руу явган явцгааж, Мышлевский нуур луу очиж тэргээ угааж цэвэрлэсэн. Дараа нь Баркан намайг дуудан Салтуперовын гэрт нь алт мөнгө үлдчихсэн байж магадгүй дахин очиж үзэцгээе гэсэн. Тэнд нэгжлэг хийсэн боловч үнэтэй цэнтэй олигтой юм олоогүй» 

	 

	гэжээ. 

	Фашистын хөлсний зарц нар, еврей нарыг нууж хамгаалсан хүмүүстэй хатуу ширүүн харьцдаг билээ. Дзергилово тосгонд Афанасий Зимовын гэрээс хоёр еврей үндэстэн олджээ. Энэ нь Фальк Борц, Рая (түүний овог нь тодорхой биш байв) гэдэг хүмүүс байсан юм. Борцыг тэр даруйд цэцэрлэгт алимын модонд дүүжлэн алж, тосгоны бүх иргэдийг цуглуулж харуулжээ. Харин нэг удаа буудуулаад гайхалтайгаар амьд үлдсэн Рая ухсан нүхнээс гарч ирэхэд нь шорон руу аваачжээ. Түүнийг тэнд гитлерийн зандалчид үхтэл нь тамлан зовоожээ. Тэд Афанасий Зимовын гэр бүлийнхнийг зэрлэгээр тамлажээ. 

	— Намайг пинд хөөн оруулж дүүжилсэн. Тэгэхдээ дүүжлүүрийг хүзүүгээр биш суга доогуур хийж, зэрлэгээр зодож байсан гэж тэр үед 11 настай байсан Терентий Зимов ярьж байв. 

	Нийтийн өмнө үйлдсэн аллага таллагын дараа үргэлж айлган сүрдүүлэх үг хэлдэг байв. Энэ удаа ч мөн л тэгсэн. Тэр явдлыг харсан гэрчийн этгээд Алоиз Анч мэдүүлэхдээ «Тосгоны бүх оршин суугчдыг дүүжлүүрийн дэргэд цугларан ирэхэд цагдаагийн газрын хэсгийн дарга Майковскис үг хэлсэн. Еврейчүүдийг буюу фашистын дэглэмд үл нийцэх алив нэгэн сэжигтэй хүнийг нуун далдлахыг зориглосон тэр этгээдийг Аудрины тосгоныхны хувь заяа хүлээж байна» гэж айлган сүрдүүлж байсан гэв. 

	Еврей нарын зэрэгцээгээр цыган нарыг алж байлаа. Тэд бас л «хуулиас» гадуурх хүмүүс гэнэ. Тэднийг Анчупанийн толгод руу бөөнөөр хөөн аваачдаг байсан юм. Ихэвчлэн эмэгтэйчүүд, хүүхдүүд өртөгддөг байв. Тэд ар тал руугаа мөрөвчлөн нөмөргөсөн том алчуураар хөхүүл хүүхдүүдээ ороон тэвэрч томоохон хүүхдүүд нь эхчүүдийнхээ өргөн хормовчноос зууран дагалдан явдаг. 

	— Та нар ёстой л сайн улс, хосгүй эрдэнэ шиг хүмүүс, биднийг суллачих. Бид та нарынхаа аз заяаг мэргэлж өгье!.. хэмээн бишрэн гуйцгаадаг байжээ. 

	Гэвч залхаан цээрлүүлэгчид огт дуугаралгүйгээр золиос болгохоор авч яваа хүмүүсээ хөөн туусаар явж... мөдхөн л анчупанийн ойд бууны дуу доргиж эмэгтэйчүүдийн орилох, хүүхдүүдийн уйлах сонсогддог байжээ. 

	Латвийн Резекненский уездэд хэчнээн олон энгийн номхон еврей, цыган үндэстнийг алсан гэж санана? Энэ явдлын тухай гэмт хэргийн материалд «Резекненийн цагдаагийн газрын үйл ажиллагааны тухай 1942 оны долоодугаар сарын 20-ны өдрийн тойм хавсрагдсан байдаг. 

	Энэ баримт бичигт дурдсанаас үзэхэд уездийн цагдаагийн газар тэр үеэр 5128 еврей үндэстэн, 311 цыганыг устгасан байна. 

	Партизанууд болон зөвлөлтийн идэвхтнүүдийн хувьд фашистын булаан эзлэгчид, Латвийн урвагчид онцгой харгислал явуулдаг байлаа. Шүүхийн хурал дээр байн байн нэр нь гарч байсан Латви дахь цагдаагийн газрын аюулгүй байдлыг хамгаалах Даугавпилссийн салбарын дарга асан, СС-ийн оберштурмфюрер Гюнтер Табберт бол партизануудын цусаар гараа угааж байсан этгээдүүдийн нэг юм. Тэрээр «Буудан ал гэж тушааж байна» гэдэг үгийг амаар буюу бичгээр хэдэн зуун удаа давтаж байжээ. Гэмт хэрэгт шууд татагдан яллагдаж байсан Эйхелисийн гаргаж байсан «Резекнес Зиняс» гэгч бузар сонинд түүний тушаалуудын нэгийг хэвлэн гаргаж байсныг сийрүүлбэл:

	 

	«Мордуки (Барсуки) Рунденская хошууны оршин суугчид оргон зугтсан коммунистууд, улаан армийн цэргүүдийг нууж тэдэнд зүйл бүрийн туслалцаа дэмжлэг үзүүлсэн байна. Энэ үл бүтэх этгээдүүдтэй хийсэн тулалдаанд Латвийн нэгэн цагдаа алагджээ. Аудрини тосгонд болсон үйл явдлыг дарах үеэр тогтоогдсон залхаан цээрлүүлэх тэр арга хэмжээг би үргэлжлүүлэн тушаах нь: Энэ хэрэгт холбогдох бүх хүнийг 1942 оны нэгдүгээр сарын 6-нд Лудзад буудан алсугай. 

	 

	СС-ийн оберштурмфюрер, 

	Табберт» 

	 

	гэжээ. Эйхелис энэ тушаалыг биелүүлэхээр Пунтулисээр толгойлуулсан залхаан цээрлүүлэх отрядыг Лудза руу илгээжээ. Энэ «ажиллагаанд» оролцсон Басанкович шүүхийн ажиллагаа дээр мэдэгдэхдээ: 

	 

	«Мянга есөн зуун дөчин хоёр оны эхээр би Пунтулисийн тушаалын дагуу Лудза уездийн хэдэн тосгоны оршин суугчдыг буудан алах ажилд оролцсон юм. Энэ үйл явдлуудыг зохиоход намайг буудан алагчдын хэсэгт оруулаагүй, харин буудлагын нүх рүү очиж, шархадсан буюу дутуу буудуулсан, огт буудагдаагүй хүмүүсийг шалгаж дахин гүйцээж буудах үүрэг өгсөн. Дутуу шархдаж амьд байгаа бололтой нэгэн эрэгтэй хүнийг би үхтэл нь буудсан юм. Энэ үйл явуулгаар бүгд хоёр зуугаад энгийн номхон иргэдийг буудан алсан билээ» 

	 

	гэжээ. 

	Хүмүүсийг тарчилган зовоож, буудан алж, хэд дахин буудаж ухсан нүх рүү хаядаг... байжээ. Ийм явдал фашистуудын булаан эзэлсэн газар нутагт өдөр бүр болдог байв. Энэ бүхэн нь жирийн үзэгдэл мэт болжээ. Даугавпилсийн гестапод орчуулагчаар ажиллаж байсан И. Пладегээс шүүхийн хурал дээр ярьж байсан нэгэн зүйлийг дурдъя. 1942 оны 10 дугаар сард Табберт, гауптшарфюрер Гинтерберг, обершарфюрер Унгетум нар Резекненийн шоронд морилон иржээ. Тэднийг Латвийн улс төрийн цагдаагийн газрын дарга Кроль угтан авч дараа нь баривчлагдсан хэсэг хүмүүсийн хувь заяаны тухай асуудлыг шийдвэрлэж өгөхийг хүсэхэд 70 хүнийг дүүжлэх, 170 хүнийг хорих лагерьд явуулах үүрэг өгчээ. 

	Балтийн цэргийн шүүх «Отсланд» дахь СС-ийн цагдаагийн газрын дарга асан обергруппенфюрер, цагдаагийн газрын генерал Фридрих Еккельнээс Балт орчмын эзлэгдсэн нутгуудад фашистуудыг эсэргүүцэгчдийг хэрхэн устгаж байсан тухай 1945 оны аравдугаар сард байцаан асуухад тэрээр 

	 

	«Зөвлөлтийн иргэдийн ихэнх нь эх орончид байсан. Тэд биднийг булаан эзлэгчид гэж үзэж бидний эсрэг тэмцдэг байсан. Иймд бид тэднийг нэн даруй баривчлан авдаг байсан. Тэд булаан эзлэлтийн үеэр зөвлөлтийн талд идэвхтэй ажиллаж, коммунист намд хамаарагдаж байсан тул бид тэднийг баривчлан авдаг байсан. Зөвлөлтийн ихэнх иргэд өчүүхэн жижиг хэргээр баривчлагддаг байлаа. Ийнхүү бид зөвхөн харгислах замаар л бидэнд хүйтэн хандагсдыг буулгаж авахыг хүсэж байсан» 

	 

	гэж буруугаа арга буюу хүлээсэн. Цуст алуурчид тийнхүү ард иргэдийг бууж өгөхийг шаардаж байсан боловч зөвлөлтийн хүмүүс тэдэнд захирагдахыг өчүүхэн ч хүсээгүй юм. Ямар ч хатуу харгислал, тэдний хатан зоригийг мохоож, фашизмын эсрэг тэдний тэмцлийн хүчин чадлыг сулруулж чадаагүй юм. Тэд төрөлх тал нутгаа эрх чөлөө аз жаргалтай хэвээр байлгахыг хүссэн юм. 

	Фашистын зандалчид гай зовлонг ард түмэнд учруулахдаа зэрлэг харгислалдаа улам гаарсаар байв. 

	Улс төрийн хоригдлуудыг ид хүйтэнд ер галладаггүй шоронд хорьж, өлсгөн зовоож, элдвээр тарчилгаж байлаа. Алуурчдын гарт орсон хүмүүсээс амьд үлддэг хүн тун цөөн байсан. 

	Резекне хот болон Резекненский мужийн хошуу нутгуудад фашистын цэргүүдийн өдүүлсэн хар нүглийг мөрдөн шүүх улсын онцгой комиссоос цуглуулсан гэмт хэргийн материалд байгаа акт баримтуудаас үзэхэд Эйхелисийн зэвсэглэсэн Резекненский мужид булаан эзлэгчид болон тэдний хөлсний зарц нар 15199 энгийн номхон оршин суугчид түүний дотор 2045 хүүхдийг алжээ. Гэвч энэ аймшигт тоо баримтад фашистын алуурчдад мянга мянгаараа алуулж байсан бусад хүмүүс ороогүй юм. 

	Зөвлөлтийн улаан армийг довтолж эхэлмэгц гитлерийн зандалчид, гэмт хэргийнхээ ул мөрийг нуун далдлахыг оролдлоо. Зөвлөлтийн цэргийн бууны чимээ Латвид ойртон ирэхэд алуурчид шийтгэлээс улам бүр айн сандарч байлаа. Цэргийн өнөөх гэмт хэрэгтэн Еккельн 1946 онд цэргийн шүүхийн өмнө яллагдахдаа өгсөн мэдүүлэгдээ:

	— Дөчин дөрвөн оны нэгдүгээр сард Гестапийн ажилтан Плобель Берлинээс Ригад ирж надтай уулзсан юм. Тэрээр Гиммлерээс буудан алуулсан хүмүүсийн хүүрийг шатаах нууц тушаал авсан тухайгаа над ярьсан... Хүүрийн нүхийг онгилон ухаж, тэнд байгаа хүүрүүдийг түлээтэй хамт өрөн хурааж тослон шатаах хэрэгтэй. Хүүрээс ямар ч ул мөр үлдэхгүй болтол нь шатаах хэрэгтэй гэж тэрээр над тушааж байсан... Бид булшийг малтан гаргахад лагерийн хоригдлуудыг ашигласан юм. Булшийг ухаж гаргасны дараа тэр хоригдлуудыг мөн буудан алж, хүүртэй хамт шатаасан» гэжээ. 

	Тэр өдрүүдэд Анчупанийн толгод дээр ч ийм үймээн бужигнаан мөн болсоор байжээ. Алуурчид нүхийг онгилон ухаж булсан хүүрүүдийг малтан гаргаж түлээтэй хамт шатлан өрсний дараа энэ аймшигтай овоон дээр машинаар шатахуун авчирч асган шатаахад төдий л удалгүй Анчупанийн толгод хоолой хорсом хар утаагаар бүрхэгджээ. 

	Гэвч алуурчид цуст үйл явдлынхаа мөрийг нууж чадаагүй юм. Энэ тухай амьд үлдсэн цөөн тооны гэрчийн этгээдүүд өгүүлэн ярьж, дайснаас олзлон авсан нууц баримт бичгүүд маргашгүйгээр батлан нотолж, Латвийн газар нутаг илчлэн харуулсан. 

	1944 оны намар Зөвлөлтийн цэрэг гитлерийн зандалчдыг Латвиас хөөн зайлуулах тэр үеэр ЗСБН Латви улсын Онцгой комисс байгуулагдав. 

	Үй олон хүний амь насыг хөнөөсөн Анчупанийн толгодоос тэр комисс булшны хоосон нүх олжээ. Тэр нүхнүүдийн ойролцоо элсэн хөрсийг бууны сум сийчин хөндийлсөн байлаа. Хүмүүсийн хүүрийг шатаасан тэр газар чулуужсан яс, нүдний шил, гутлын өсгийнөөс үлдсэн төмрийн үлдэгдэл болсон фашистын зэрлэг яргаллын бусад маргашгүй ул мөр олджээ. Фашистын зандалчид, Латви болон ЗХУ-ын түр булаан эзлэгдсэн бусад газар нутгийн хаана ч гэсэн нэгэн адил хүн амынх нь тэн хагасыг хүчээр даран устгаж, үлдсэн хэсгийг нь «Цэвэр арьстан» ноёдыг үйлчлэх зарц болгон хувиргах тухай Гитлерийн бодлогыг тууштай баримталсаар л байсан ажээ. Шорон, хорих лагерийг... баривчлагдсан хүмүүсээр дүүргэж байв. Харин тэндээс нэг бол Анчупанийн толгодын хүйтэн нүх рүү, эсвэл Германы цөллөг рүү явах хоёрхон замтай байсан. 

	Зөвхөн Резекненский мужаас бусдын эрхшээлийн дор фашистын рейх руу очиж ажиллахаар 5000 гаруй хүнийг явуулжээ. Энэ тоо баримтыг дээр нэр дурдсан Онцгой комиссын материалаас эш татаж авсан. Зөвлөлтийн иргэдийг хатуу бэрх эрхшээлд оруулсан энэ зам хэлж, бичиж болмооргүй уй зовлон, гай гамшгаар дүүрэн байлаа. Төрөлх тосгоноосоо дайсны эчнээ хүртэлх хүнд бэрх замыг туулж өнгөрөөсөн Татъяна Ивановна шүүхэд мэдүүлж байсан зүйлийг сийрүүлбэл:

	— Би дүүтэйгээ хамт залуучуудын нууц байгууллагын гишүүн байсан юм. Цагдаагийн газрынхан манай байгууллагын үйл ажиллагааны тухай мэддэг боллоо. Намайг дөчин гурван оны арван хоёрдугаар сарын гурванд баривчлан авсан. Оройн зургаан цагаас эхлэн шөнө дунд хүртэл байцааж асуусан. Тасалгаанд Германы нэгэн офицер орчуулагчийн хамт ширээний ард сууж байлаа. «Партизанууд хаана байна?» гэж хамгийн түрүүнд асуув. Би дуугараагүй. Орчуулагч эмэгтэй миний нүүр толгой руу цохиж зодож эхлэв... Хоёр дахь өдөр дахин байцааж бас л партизануудын тухай асуулаа. Би дуугараагүй. Намайг дахин зодов. Цагдаагийн хоёр харгис этгээд резин шийдмээр намайг учир зүггүй нүдэхэд би ухаан алдаж унасан юм. Долоодугаар сарын дундуур биднийг Абрена өртөөнд аваачиж ачааны вагон руу хөөн оруулж Саласпилсийн лагерь луу аваачсан юм. Бидний усанд оруулж байхад том овчарк нохой хөтөлж гартаа резин шийдэм барьсан гитлерийн цэргийн офицерууд орж ирээд шалдан эмэгтэйчүүдийн дундуур явдаг байсан. Анхны орой баривчлагдсан хүмүүсийн цувааг гурван хүн өлгөсөн дүүжлүүрийн дэргэдүүр зориуд хөөн өнгөрүүлсэн нь хэн оргохыг зоригловоос түүнд ийм хувь заяаг оногдуулах болно гэдгийг урьдчилан сануулсан хэрэг байсан юм» гэжээ. Гурав хоногийн дараа Татьяна Ивановнагийн хэсгийг бүхэлд нь Саласпилсаас Герман руу явуулжээ. Тэрээр Равенсбурк дахь тодорхойлогч лагерьд хүргэгдсэн байна. Бүх өрөөнүүд дүүрэн хүнтэй. Гурав хоногийн дараа түүнийг Берлин хотоос холгүй орших өөр нэгэн лагерьд хүргэжээ. Дараа нь Заксенхаузен руу явуулжээ. Энэ бол жинхэнэ үхлийн комбинат байсан юм. Энд байгаа хүмүүс амьсгаа давхцан багтрах гэдэг үгийн жинхэнэ утгад яг нийцэх тийм байдалд оршиж байжээ. Хүмүүсийг хоногт ээлж ээлжээр нь хүүр шатаах газарт аваачин устгадаг байв. Фронт ойртон ирж байгааг харгалзан баривчлагдагсдыг Заксенхаузенаас Германы нутгийн гүн рүү нүүлгэн шилжүүлэх боллоо. Татьяна Ивановна болон түүнтэй хамт байсан хүмүүс тэднийг улаан арми чөлөөлтөл багагүй уй гашуун доромжлол, зодуур амсаж байжээ. 

	Цаг үе өнгөрч, алуурчид, тамлагчид, тарчилган жаргагчдыг залхаан шийтгэх тэр өдөр эхэллээ. Фашистын толгойлогчид тэдний гар хөл бологчид, Латвийн ард түмнээс урвагчид, ардын шүүхийн өмнө хэргээ таслуулах боллоо. 

	Ёстой л хүний шаар гэж нэрлэж болмоор энэ муухай амьтад чухамдаа хэн гэгч байсан бэ?

	Альберт Эйхелис — баян гэр бүлээс гаралтай. Сургуульд байхдаа скаутчүүдийн удирдагч байсан. Дараа нь цэргийн сургуульд суралцаж байхдаа хөрөнгөтний үндсэрхэг үзлээр хүмүүжсэн этгээд. 

	1936 онд айзсарын цэрэг фашистын байгууллагад гишүүнээр элсэн орж хороон даргын туслахын албан тушаалд дэвшин шилжжээ. Ийм хүн гитлерийн түрэмгий удирдагчдын хувьд бөөн олз байсан юм. Тэд түүнийг Ригагийн цагдаагийн газрын онцгой даалгаварт хэсгийн даргаар, 1941 оны наймдугаар сард Резекненский мужийн даргаар тус тус томилжээ. Тэрээр фашистын «фюрерүүдын» тушаалыг идэвх оролдлоготойгоор биелүүлж байв. 

	Болеслав Майковскис — германы фашистын түрэмгийлэгчдийн хөлсний зарц болохын өмнө айзсарын хороонд бас л өвөрмөц сургууль хийж сумангийн даргаар ажиллажээ. Хөрөнгөтний Латвид ноёрхож байсан гитлерийн солиотой үзэл суртал түүний цус тархинд нэвт шингэсэн байв. 

	Харальд Пунтулис — боловсрол мэдлэг багатай бүдүүлэг хүн. Тэрээр хорин хоёр настайдаа «Тариачны холбоо» гэдэг харгис намд гишүүнээр элсэн орж, дараа нь айзсарч болжээ. Хөрөнгөтний үндсэрхэх үзлийг нэвт шингээсэн энэ этгээд түрэмгийлэгчдэд дуртайяа үйлчилсэн юм. 

	Язеп Басанкович — Шашны үзэлтэй гэр бүлд хүмүүжсэн. Католик залуучуудын нийгмийн гишүүн. Түүний эцэг эх нь коммунистуудыг үзэн ядаж маш хорсолтойгоор ханддаг хүмүүс байсан. Басанковичийн үндсэрхэх үзэл нь айсарын байгууллагад ажиллаж байх үед улам дэвэрсэн. 

	Янис Красовскис — Эйхелисийн гар хөл бологч этгээдүүдийн нэг. Үндэсний шовнист үзлээр хүмүүжсэн, гэмт хэрэгтэн этгээдүүдийг талархан дэмждэг. «Өөрсдийгөө хамгаалах» бүлэгт элсэн орсны дараа тушаасан бүгдийг хийж гүйцэтгэхэд бэлэн байсан этгээд. 

	Петерис Вайчук — ямар ч сургууль төгсөөгүй. Ямар ч мэргэжилгүй. Маш зарчимгүй этгээд. Фашистын түрэмгийлэгчдийг Латвид довтлон орж ирэхэд өчүүхэн ч зүйл бодолгүйгээр цагдаагийн газар орж ажилласан. 

	Эйхелис, Майковскис, Пунтулис, Басанкович, Красовскис нарыг буудан алж цаазлах шийтгэлийг шүүх оногдуулсан юм. Вайчукд хөдөлмөр засан хүмүүжүүлэх газар хатуу хяналттайгаар 15 жил хорих шийтгэл үзүүлжээ. Басанкович, Красовскис, Вайчук нарын хувьд шүүхийн шийдвэр биелэгдсэн. 

	Гэвч үл бүтэх олон амьтад шийтгэлээс зугтаж амжсан юм. «Остландийн» фюрерүүдийн нэг, аюулгүй байдлыг хамгаалах цагдаагийн газрын даугавпилссийн салбар болон гестапийн дарга оберштурмфюрер Гюнтер Табберт дээрэмдэн авсан үнэт зүйл, эд хогшлоо вагонд ачин «Фатерланд» руугаа зугтан гарчээ. Тэр нь Латвийн төрийн аюулгүй байдлыг хамгаалах германы цагдаагийн газрын дарга оберштурмбайн фюрер Штраухийн баруун гар нь байсан юм. Тэр бол өөрийнхөө заалтаар зөвлөлтийн хүмүүсийг зэрлэгээр тамлан тарчилгаж алуулж Анчупанийн толгод дээр буудуулж байсан хүн, хөөрхий өвгөд хөгшид, эмэгтэйчүүд хүүхдүүдийг дур зоргоор алуулж байсан этгээд. 

	Цэргийн гэмт хэрэгтэн Эйхелис бусад этгээдүүдийн эрүүгийн хэргийн тухай шүүх ил ажиллагаа нь хэрэг дээрээ фашизмыг ялласан шийтгэл байсан. Тэр үед Баруун германы Дюссельдорфт бүгж байсан Таббертийн хорт ажиллагааны тухай шүүх тусгай магадалгаа гаргасан. 

	Альберихт Эйхелис одоо Баруун Германд нуугдан орогнож байна. Латгалийн хөдөлмөрчин олон түмнийг алан хядагч Болеслов Майковскисийг Америкийн Нэгдсэн Улсад талархан угтсан юм. Тэр Нью-Йорк хотод (Манеола, Гранта гудамж 232) амьдарч байна. Майковскис «улс төрийн дүрвэгч» гэгч хуурамч нэрийн дор АНУ-д оршин сууж байгаа бүх латви үндэстнүүдийг төлөөлөн удирдахыг эрмэлздэг нэгэн нэгдэлд удирдах албан тушаалд ажиллаж байгаа юм. Түүнийг Чикагод болсон Латвийн цагаач нарын католикийн хуралд бүрэн эрхт төлөөлөгчөөр оролцож байхад хуучин хөрөнгөтний Латви улсын Сеймийн тэргүүлэгч гишүүн асан Хамба лам Ранцан түүний цуст гарыг талархан атгаж байсны учир бол Майковскис үнэхээр шашны талын хүн байснаар тайлбарлагдах ёстой. Эмэгтэйчүүд хүүхдүүдийг буудаж байх тэр хооронд, тэрээр сүмийн шашны дуунд оролцдог байжээ. 

	Анчупанийн толгодод өдүүлсэн аллага хядлагыг шууд удирдаж байсан Харальд Пунтулис ч эдүгээ амьд байна. Тэрээр гэр бүлийнхээ хамт Канадад (Онтерио, Виллавдейл Альфредийн гудамж, 98) суудаг. Алуулсан хүмүүсээс булааж авсан эд хөрөнгөөр өөртөө барилгын фирм байгуулжээ. Латвийн дүрвэсэн фашист этгээдүүдийн дунд үзэл санаа, лай ланчгаараа түүнтэй холбоотой хүмүүс цөөнгүй байдаг юм. Жишээ болгон хуучин хөрөнгөтний Латвийн армийн цэргийн дарга асан Янис Ниедраг хэлж болно. Энэ бол гитлерийн түрэмгийллийн эхний саруудад Тукумс хот болон зах хязгаарын тосгодын хүн амыг Валгум нуурын эрэг дээр буудан алах ажлыг шууд удирдаж байсан өнөөх Ниедра юм. Зөвлөлтийн хүмүүсийг устгахад байгуулсан түүний онцгой «гавьяа»-г үнэлэн гитлерийн рейхскомиссаратын газар түүнийг Даугавпилс хотын даргаар томилжээ. 

	Альберт Эйхелис тэргүүтэй эх орноосоо урвагч бүлэг этгээдүүдийн хэргийг яллан шийтгэсэн ажиллагаа эхлэхээс хэдхэн хоногийн өмнө ЗХУ-ын Гадаад явдлын яам Москва дахь, АНУ, Канад, ХБНГУ-ын элчин сайдын яаманд цэргийн гэмт хэрэгтэн Эйхелис, Майковскис, Пунтулис нарыг нэн даруй шилжүүлэн өгөхийг шаардсан нот илгээжээ. 

	Нот бичигт тэдний оршин байгаа газрын тодорхой хаягийг дурдсан байлаа. ЗХУ-ын ГЯЯ-ны шаардлагыг биелүүлээгүй байна. Цаг хугацаа өнгөрсөөр л байна. Өнгөрсөн дайнаас үлдсэн окоп нүх хүний бие дээрх шархны нэгэн адил сорвитой алга болж, Анчупанийн толгод дээрх хүүрийн нүхнүүд улам битүүрч үл мэдэгдэм болсоор л байна. Гэвч хүмүүсийн зүрхэн дэх шарх сорви эдгэрэн алга болоогүй. Тэд Анчупанийн толгод дахь автомат бууны ээлжит чимээг сонсож, аймшигт булшны дэргэд унаж байгаа цусандаа хутгалдсан хүмүүсийн дүрийг санаж, тэдний үхлийн өмнөх дууг дахин сонсож, хүний бие цогцсыг шатааж байгаа галын хар утааг үнэртэж байгаа юм шиг хэвээр байна. Энэ янгинах зовуурь тэдний зүрх сэтгэлд үлдэн хоцорсоор байна.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

